
Kulturikkut  eriagisassat  tigussaanngitsut  illersorneqarnissaat  pillugu  UNESCO-mi 
isumaqatigiissutip,  17.  oktober  2003-meersup,  danskinit 
atortussanngortinneqarnissaanik  Namminersorlutik  Oqartussat  oqaaseqaatissaannut 
aalajangiiffigisassatut siunnersuut.
(Naalakkersuisut)

Saqqummiussissut
(Kultureqarnermut,  Ilinniartitaanermut,  Ilisimatusarnermut  Ilageeqarnermullu 
Naalakkersuisoq)

Siullermeerinninneq

Naalakkersuisut  matumuuna  saqqummiuppaat  kulturikkut  eriagisassat  tigussaanngitsut 
illersorneqarnissaat  pillugu  UNESCO-mi  isumaqatigiissutip,  17.  oktober  2003-meersup, 
Namminersorlutik  Oqartussat  oqaaseqaatissaannut  Inatsisartut  aalajangiiffigisassaattut 
siunnersuut.

Kulturikkut  kingornussat  tigussaasuunngitsut  illersornissaat  pillugu isumaqatigiissut 
naalagaaffinnit 114-init 11. juni 2009 atortuulersinneqarpoq allatigulluunniit akuerineqarluni. 
Nunani  avannarlerni  maannamuugallartoq  Norge  aamma  Island  kisimik  isumaqatigiissut 
atortuulersinnikuuaat.

Isumaqatigiissutip siunertaraa
• kulturikkut kingornussat tigussaanngitsut illersorneqarnissaat
• inuiaqatigiit,  ataatsimooqatigiit  inuillu  ataasiakkaat  kulturikkut  kingornussaat 

tigussaanngitsut ataqqineqarnerisa siuarsarnissaat,
• sumiiffinni,  nunami  tamarmi  nunallu  tamat  akornanni  kulturikkut  kingornussat 

tigussaanngitsut pingaaruteqassusiisa ilisimaneqarnissaasa annertusarnissaa aammalu 
kulturikkut kingornussat taakku nersoqatigiissutigineqarnissaasa qulakkeerneqarnissaa 
aamma

• nunat tamat akornanni suleqatigiinnermik ikioqatigiinnermillu pilersitsinissaq.

Isumaqatigiissutip  naalagaaffiit  atortuulersitsisut  pisussaatippai  oqartussaaffimminni 
kulturikkut  kingornussat  tigussaanngitsut  illersorneqarnissaat  qulakkeerniarlugu 
pisariaqartunik  aaqqiissuteqarnissamut  aammalu  kulturikkut  kingornussat  tigussaanngitsut 
assigiinngitsut  oqartussaaffimminniittut  nalunaarsussallugit  suunerilu  nassuiarlugit. 
Isumaqatigiissummi aamma allassimavoq tamanna qanoq pissanersoq.

Nunat  tamat  eqqarsaatigalugit  isumaqatigiissummi  ilaatigut  aalajangersarneqarpoq 
naalagaaffiit atortuulersitsisut nunarsuarmiut kulturikkut kingornussaannik tigussaanngitsunik 
takutitsisunik allattorsimaffinnik suliaqassasut, nutarterisarlutik avammullu saqqummiillutik. 
Aammalu  kulturikkut  kingornussat  tigussaanngitsut  illersorneqarnissaat  pisariaqarluinnartut 
allattorsimaffiannik  pilersinneqassaaq,  nutarterneqartarluni  avammullu 
saqqummiunneqarluni. 

Qallunaat isumaqatigiissummik atortuulersitsineranni Kalaallit Nunaata peqataanera Kalaallit 
Nunaanni  inatsisinik  allannguinissamik  pisariaqartitsinngilaq,  aamma  Namminersorlutik 
Oqartussanut aningaasatigut allaffissornikkullu toqqaannartumik kinguneqassanani.

Naalakkersuisut  isumaqatigiissummut  qallunnaallu  taassuminnga  atortuulersitsinissaanni 
Kalaallit  Nunaata  peqataalernissaa  akuersaarnartippaat.  Tamanna  tunngaveqarpoq Kalaallit 
Nunaata  nammineq  kulturikkut  kingornussaanik  nunarsuarmiullu  kulturikkut 
kingornussaannik  isumassuinermik,  aamma  nunat  allat  inuillu  kulturikkut 
tapersersornerannik.
 
Qallunaat  atortuutilersitsinissaannut  Kalaallit  Nunaata  ilanngussinnaaneranik  apeqqut  31. 
marts  -  17.  april  2009  tusarniaassutigineqarpoq.  Tusarniaaffigisat  isumaqatigiissutip 
atortuulersinneqarnerani Kalaallit  Nunaata peqataanissaa ataatsimut isigalugu akuersaarlugu 
oqaatigaat.  Taamaammat  Naalakkersuisut  inassuteqaatigaat,  qallunaat  atortuulersitsineranni 
Kalaallit Nunaata peqataanissaa Inatsisartut akuersissutigissagaat.

2


